
Bi hitz bakarrik 
Burgosko auziaren inguruko 

giroaz, oso laburki, zerbait esa-
teko eskatu didate. 

Oso zaila da. Giro hartaz ja-
betu-ala, oroitzapen uholdea bai-
tator nire kaskora... Eta gaurko 
irakurle gaztea, oso nekez kon-
tura baitaiteke hura zer izan zen. 

Burgos-ko auzia hasi zenean, 
ni Tarnos-en bizi nintzen, Lan-
detan, Baionatik ahalik eta hurbi-
lenik (Euskal Herria debekatua 
baineukan). Eta paperik batere 
gabe nengoen: ez espainolik ez 
frantsesik. Beljikatik etorri be-
rria, Bordaleko Unibertsitatean 
(Haritselhar eta Mitxelenari esker 
lortutako «lecteur» postu batean) 
lanik gabe gelditua nintzen, Mar-
cellin frantses-ministroak bota 
baininduen: "sa présee est indési-
rable en France, notamment dans 
le Sud-Ouest" zion bere agindua. 

Guk (luzeegia litzateke hemen 
" g u " horiek ginen azaltzea) 
"Branka" aldizkaria argitaratzen 
genuen 1966.ez geroztik. 

Carrillok Bruselan esan zuen 
bezala: «Gora Euskadi Askatuta», 
que es lo mismo que gritar «Viva 
España socialista»... Horixe zen 
giroa: euskal arazoa, Espainiako 
arazoaren azpi-kapitulua zen. Eta 
ETAren barruan, zatiketa handia 
zegoen. 1970ko Urrian Mada-
riagak, «Beltzak», Kruttwigek, 
Etxabek eta Edur Arregik, 

ETA-ko joera abertzalekoen ize-
nean, helburu abertzale eta sozia-
listen indarketa eskatu zuten. 
Besteek, aldiz, aparatoan abilki 
sustraiturik, Espainiako «ezker 
marxista-leninista»ren adar huts 
bihurtu nahi zuten ETA. Zati-
keta, irakurleak dakikeenez, 
handik hiru urtetara mamitu eta 
agertu zen. 1970ko bukaeran 
saltsa handia zegoen ezker aber-
tzalean. Eta gu, Iparraldean bizi 
ginen ezkertar abertzaleok, oso 
tristaturik segitzen genituen He-
goaldeko gertakariak. 

1970ko Abenduak, horretara, 
oso egoera zailetan harrapatu gin-
tuen. Gartzeletako harremanak 
«aparatoak» eramaten zituen, eta 
bagenekien desbideraketa-lana 
oso aurreratua zegoela. Eta kan-
poko harremanak ere, PC ofi-
zialen bidetik eramaten zirela zi-
rudien; hein batez bederen. 
Monzon-ekin eraikitako «Anai-
Artea»k eta «Euskal Elkargoa»k, 
horretara, funtzio ezin garrantzi-
tsuagoa izan zuten Burgos-ko ga-
raian. ETAk, Etxabe-ren bitartez, 
Monzon-en eskuetan jarri bai-
tzuen Burgosko epaiketaren 
arazoa Beihl kontsula harrapa-
tzean. Hots, jakina denez, 
Beihl-en bahiketak kilikatzen zi-
tuen kazetariak; eta ez ETA ba-
rruko bi joeren desberdintasunak. 

Bederatzi heriotza-penen berri 
ikaragarria zabaldu ondoren, ho-
rretara, oroitzapen tinko bat gel-
ditu zen gailen abertzaleen go-
goetan: Burgosko kondenatuek, 
epaiketa amaitzean, «Eusko guda-
riak gara» kantatu zutela. Gerla-
aurreko gudariekiko lotura eta 
aitor publiko honek, zeharo jarri 
zuen arazoa, funtsean zegoen 
puntuan: ETA Eusko Guda-
roztea-ren segida zen. 

Eta giroaren irudi fidela izan 
dai tekeenez, hona hemen 
"Branka" aldizkariak (13. zen-
bakia, 1970.eko abenduan) argi-
tara zuen "Editoriala": "... Eus-
kaldun anaiok, euskaldun borro-
kakide maiteok: ez esperantza 
gal, otoi: Oraintxe galdua baitu 
Burgos-ko borregokeria gorrian 
espainiatar inperialismoak. 
Euskal odola agortua ez den zain 
guztietan, ohiu bakar bat gailen: 
Gora Euskadi askatuta:... Ez da-
kigu oraindik zuetako zenbatek 
irakurriko ote dituen inoiz 
"Branka"ren lerro apal triste 
hauek. Nolanahi ere: aintza zuei! 
Zuek zarete, Euskaditik Espai-
niatar okupazioa: Behera espai-
niatar inperialismoa: Gora Eus-
kadi Askatuta". 

Egun latzak zinez Iparraldean 
bizi ginenontzat. 

Segida ezaguna da. 




